
KICHIK MAKTAB YOSHIDAGI 
O‘QUVCHILARDA 

MORFOLOGIK 
KOMPETENTLIKNI 
SHAKLLANTIRISH

Ganiyeva Shodiya Azizovna
Fargʻona davlat universiteti

Boshlang‘ich ta’lim uslubiyoti kafedrasi professori v.b.,
filologiya fanlari doktori (DSc)

ORCID: 0000-0003-1427-9770
Annotatsiya: Ushbu maqolada boshlang‘ich sinf o‘quvchilarida morfologik kompetentlikni shakllantirish masalasi yori
tilgan. Til o‘rganish jarayonida morfologik bilim va ko‘nikmalarni rivojlantirish o‘quvchilarning grammatik fikrlashini shakl-
lantiradi, nutqni to‘g‘ri tuzish, so‘z shakllarini to‘g‘ri qo‘llash hamda til birliklarini ongli ravishda farqlashga yordam beradi. 
Maqolada o‘quvchilarda so‘zning tarkibini tahlil qilish, so‘z yasovchi va o‘zgartiruvchi qo‘shimchalarni ajratish, nutq qism-
larini to‘g‘ri aniqlash hamda grammatik tahlil asosida nutq madaniyatini rivojlantirish yo‘llari ko‘rsatib berilgan.

Kalit so‘zlar: morfologik kompetensiya, kompetentlik, grammatik tahlil, so‘z yasalishi, boshlang‘ich ta’lim, metodika, nutq 
madaniyati.
Abstract: This article discusses the issue of developing morphological competence in primary school students. The 
development of morphological knowledge and skills in the language learning process helps form students’ grammatical 
thinking, enables correct sentence construction, proper use of word forms, and conscious differentiation of linguistic units. 
The article presents methods for teaching students to analyze word structure, distinguish between derivational and inflec-
tional affixes, accurately identify parts of speech, and develop speech culture based on grammatical analysis.

Key words: morphological competence, competency, grammatical analysis, word formation, primary education, method-
ology, speech culture.
Аннотация: В данной статье рассматривается вопрос формирования морфологической компетенции у учащихся 
начальных классов. Развитие морфологических знаний и навыков в процессе изучения языка способствует фор-
мированию грамматического мышления у учащихся, правильному построению речи, корректному использованию 
форм слов и осознанному различению языковых единиц. В статье представлены пути обучения учащихся ана-
лизу структуры слова, выделению словообразовательных и формообразующих аффиксов, правильному опреде-
лению частей речи, а также развитию культуры речи на основе грамматического анализа.

Ключевые слова: морфологическая компетенция, компетентность, грамматический анализ, словообразование, 
начальное образование, методика, культура речи.

KIRISH
Bugungi ta’lim jarayonida o‘quvchilarning til kompetensiyasini shakllantirish dolzarb masalalardan biridir. 

Tilning morfologik tizimini o‘zlashtirish boshlang‘ich sinf o‘quvchilarida grammatik fikrlashni, nutqni to‘g‘ri va aniq 
ifodalashni ta’minlaydi. Morfologiya – so‘zning shakl, ma’no va grammatik jihatlarini o‘rganadigan tilshunoslik 
sohasi sifatida o‘quvchilarda til tizimiga nisbatan ongli munosabatni shakllantiradi. Shu boisdan morfologik 
kompetensiya – til birliklarining grammatik shakllarini anglash, ularni nutqda to‘g‘ri qo‘llay olish, morfologik 
tahlil va so‘z yasash jarayonlarini idrok etish qobiliyati – o‘quv jarayonining ajralmas qismi hisoblanadi. Noam 
Chomskiy tomonidan kiritilgan “kompetensiya” tushunchasi [1] zamonaviy pedagogikada shaxsning bilim, 
ko‘nikma va malakalari uyg‘unligini anglatadi. Boshlang‘ich sinflarda morfologik kompetensiyani shakllantirish 
jarayoni o‘quvchilarda til birliklarini anglash, ularni nutqiy faoliyatda to‘g‘ri ishlatish ko‘nikmalarini rivojlantirishga 
xizmat qiladi.

MAVZUGA OID ADABIYOTLAR SHARHI
Ilmiy manbalar tahlili shuni ko‘rsatadiki, “kompetensiya” va “kompetentlik” tushunchalari pedagogik adabi-

yotlarda turlicha talqin qilinadi [11]. Kompetensiya shaxsning umumiy tayyorgarligini bildirsa, kompetentlik – 
amaliy faoliyatda o‘z bilim va ko‘nikmalarini samarali qo‘llash qobiliyatini anglatadi. Morfologik kompetensiya 

esa tilshunoslik kompetensiyasining muhim tarkibiy qismi sifatida qaraladi. Metodist olimlar ta’kidlaganidek, 
kompetensiya – shaxsning bilim, tajriba va motivatsiyasini uyg‘unlashtiruvchi tizim bo‘lib, o‘quvchi faoliyatining 
sifat darajasini belgilaydi. Boshlang‘ich sinf o‘quvchilarida morfologik kompetensiyani shakllantirish masalasi 
G‘ulomov, Qodirov, Qosimova kabi olimlarning metodik ishlanmalarida ham muhim o‘rin egallaydi. Ularning 
tadqiqotlariga ko‘ra, o‘quvchilarda morfologik bilimlarni shakllantirish uchun tizimli mashqlar, so‘z tahlili, gap 
tuzish va sintaktik bog‘lanishlarni o‘rganishga asoslangan mashg‘ulotlar samarali natija beradi.

TADQIQOT METODOLOGIYASI
Ushbu tadqiqotda morfologik kompetensiyani shakllantirishda qo‘llaniladigan metodik yondashuvlar tahlil 

qilindi. Tadqiqotning asosiy obyekti – 1–4-sinf o‘quvchilari uchun mo‘ljallangan “Ona tili” darslari mazmuni va 
ularni o‘qitish metodikasi. Maqolada nazariy tahlil, ta’limiy kuzatuv,taqqoslash va tizimlashtirish metodlaridan 
foydalanildi.

TAHLIL VA NATIJALAR
Morfologiya boshlang‘ich sinfda an’anaviy ravishda o‘rganiladigan ona tilining bo‘limlaridan biridir. Shu 

sababli bu bo‘limni o‘rganish mazmuni va metodikasi masalalari dolzarb emasdek tuyuladi. Shu bilan birga, 
o‘quv maqsadlarining o‘zgarishi, yosh o‘quvchilar tomonidan Davlat ta’lim standartining ona tili bo‘yicha o‘quv 
dasturini o‘zlashtirish natijalari hamda o‘qituvchilarning ilg‘or tajribalari yutuqlariga yangi talablarning paydo 
bo‘lishi morfologiya bo‘yicha darslarning mazmuni, rejalashtirilishi va tashkil etilishiga doimiy ta’sir ko‘rsatadi. 
Morfologiyaning vazifalariga grammatikaning asosiy tushunchalarini (grammatik shakl, grammatik kategoriya, 
grammatik ma’no) o‘rganish, so‘zlarni nutq qismlari bo‘yicha va nutq qismlari ichida – semantik-grammatik 
toifalar bo‘yicha taqsimlash, grammatik toifalarni ko‘rib chiqish hamda nutqning alohida qismlarini shakllantirish 
kiradi [3].

“Kompetensiya” atamasining tarixiga nazar solar ekanmiz, uni ilk bor AQSHning Massachusets universi-
tetida XX-asrning o‘rtalarida Noam Chomskiy tomonidan tilshunoslik fanida qo‘llanilganligiga guvoh bo‘lamiz. 
Noam Chomskiy tomonidan “til kompetensiyasi” atamasi orqali tilshunoslikka kiritilgan [1].

“Competence” atamasi “to compete” so‘zidan kelib chiqqan bo‘lib, “musobaqalashmoq”, “raqobat-
lashmoq”, “bellashmoq” degan ma’nolarni bildiradi [6]. “Kompetentlik” va “kompetensiya” ta’limda pedagogika 
fanining asosiy tushunchalaridir. Manbalar tahlili ularning ilmiy adabiyotlarda bir qiymatli ta’rifga ega bo‘lmagan 
murakkab, ko‘p komponentli va fanlararo tushunchalar ekanligini ko‘rsatadi [11]. 

Tadqiqotchilar fikricha, ular hajmi, turkumi, semantikasi va mantiqiy tuzilmasi bo‘yicha farqlanib, kompe-
tentli shaxs tavsifi (xususiyatlari, odatlari va boshqalar) sifatida qaralishi mumkin. Kompetentli shaxs tavsifi 
(xususiyat, shaxs sifati, uning komponenti), shaxs tuzilmasida yaxlit ta’lim, shaxs xususiyatlari tizimi, bilim, 
ko‘nikma va malakalarni egallash natijasida yuzaga keluvchi holatlar (tayyorgarlik, yo‘naltirilganlik va boshqalar) 
sifatida ifodalanishi mumkin; ko‘pincha esa kompetensiya bilim va tajriba bilan tenglashtiriladi. Kompetensiya 
tushunchasi shaxsga nisbatan umumiylik kasb etadi, kompetentlik esa individual xarakterga egadir. Kompe-
tentlikning asosiy mezoni mahsuldor faoliyat, raqobatbardosh kadrlar tayyorlash natijasi bilan belgilanadi. 
Ilmiy manbalarda kompetentlik va kompetensiyaning quyidagi ta’riflarini uchratish mumkin:

•	 motivlashgan qobiliyat;

•	 shaxsning xususiyat va sifatlari, shaxsiy chizgisi;

•	 faoliyatga tayyorgarlik mezoni;

•	 masalani hal etish va uning natijalarini olish uchun zarur bo‘lgan qobiliyat;

•	 faoliyatga bog‘liq bilim, ko‘nikma, malaka va tajriba (inson tomonidan o‘zlashtirilgan masalani yechish, 
usullar va yo‘llarini bir butunga birlashtirish), shu bilan birga shaxsning motivlashgan va hissiy-irodaviy 
sohasi [5; 7; 8; 9; 10].

Morfologiya metodikasi – grammatika metodikasining nutq qismlarini o‘rganishda o‘quvchilar tomonidan 
grammatik tushunchalar va mashqlarni o‘zlashtirish jarayonlarini, nutq qismlarini ishlatishda amaliy ko‘nik-
malarni rivojlantirish yo‘llarini, deklensiya, konjugatsiya va boshqalarni shakllantirish hamda ulardan foydala-
nishni o‘rganadigan bo‘limidir. Bu holda yuzaga keladigan odatiy qiyinchiliklar va xatolar, ularning chastotasi, 
sabablari va ularni yo‘qotish usullari ham o‘rganiladi. Morfologiyani o‘rganish metodikasining xususiyatlari uni 
o‘rganish maqsadlari bilan belgilanadi. Morfologiyani o‘rganishning kognitiv maqsadi asosiy morfologik tushun-
chalarni o‘zlashtirishdir. Morfologiyani o‘rganishning amaliy maqsadlari esa morfologik ko‘nikma va qobili-
yatlarni shakllantirishdir; ularning asosiysi – nutq qismlarini ajratish va morfologik tahlil qilishdir. Morfologiya 

leksikologiya va so‘z yasalishi bilan jips bog‘langan. Morfologiya, asosan, so‘zning grammatik xususiyatlarini 
o‘rganadi. So‘zning grammatik ma’nosi doimo leksik ma’nosi bilan birga namoyon bo‘ladi. Har bir so‘z, bir 
tomondan, shu so‘zga tegishli bo‘lgan ma’lum o‘ziga xos leksik-grammatik guruh belgilarini bildiradi, ikkinchi 
tomondan, u so‘zning o‘z leksik ma’nosiga ega bo‘ladi. So‘z uchun muqarrar morfemik tarkib xarakterli 
bo‘lib, bunga so‘zning leksik ma’nosi va qator grammatik belgilari bog‘liq bo‘ladi. Yangi so‘z qaysi usul bilan 
yaratilmasin, u doimo grammatik shakllanadi va o‘zining leksik ma’nosiga ega bo‘ladi. Har bir so‘z turkumida 
so‘z yasalishining o‘ziga xos xususiyatlari mavjud. So‘zning morfemik tarkibi va yangi so‘z yasalish usullari 
tilshunoslik fanining so‘z yasalishi bo‘limida, grammatika va leksikologiyadan ajratilmagan holda o‘rganiladi. 
Morfologiya va sintaksis har tomonlama o‘zaro bog‘langan. 

Morfologiyada, asosan, so‘zlarning grammatik ma’nosi va uni ifodalash shakllari o‘rganiladi; sintaksisda esa 
so‘zlarni o‘zaro bog‘lanib so‘z birikmasi va gap hosil qilish usullari, shuningdek, gap turlari, ularning mazmuni 
va ishlatilishi o‘rganiladi. So‘z morfologiyada ham, sintaksisda ham o‘rganiladi, ammo o‘rganish obyekti turlicha 
bo‘ladi. Sintaksisning o‘rganish obyekti – gapdir; unda so‘z gap yoki so‘z birikmasida boshqa so‘zlar bilan 
ma’no va grammatik jihatdan bog‘langan holda o‘rganiladi. Morfologiyada esa so‘z gapdan tashqarida ham 
o‘rganilishi mumkin; so‘zga muayyan leksik-grammatik guruhga kiruvchi so‘zlar bilan o‘zaro munosabati nuqtai 
nazaridan qaraladi. Morfologiya va sintaksisda so‘zga bunday turlicha yondashuv ularning o‘zaro bog‘liqligini 
inkor etmaydi, aksincha, bu bog‘liqlik so‘z va gapning o‘zida mujassamdir. Keltirilgan fikrlar boshlang‘ich sinf 
o‘quvchilariga predmetlararo ichki bog‘lanishni hisobga olgan holda ona tilini o‘qitish metodikasini belgilaydi. 
Tilning barcha (leksik, fonetik, so‘z yasalishi, grammatik) tomonlari o‘zaro bog‘langan va har biri o‘ziga xos 
xususiyatlarga ega. O‘quvchilar tilni ongli o‘zlashtirishlari uchun tilning har bir tomoni xususiyatlarini va ular 
o‘rtasidagi bog‘lanishni o‘zlashtirishlari zarur. 1-4-sinfda ona tilini o‘rganish tizimi fonetika, leksikologiya, so‘z 
yasalishi va grammatikaning o‘zaro bog‘lanishi mohiyatini hisobga olgan holda tuziladi. Bu hol dastur materi-
allarini o‘rganish tartibini belgilashda ham, ta’lim mazmunini (dastur bo‘limlari o‘rtasidagi uzviy bog‘lanishni) 
aniqlashda ham inobatga olinadi.

Tilning barcha jihatlarining o‘zaro ta’siri uning aloqa vositasi sifatida namoyon bo‘ladi. Tilning asosiy birligi 
sifatida aloqa maqsadida so‘zni to‘g‘ri talaffuz qilish yoki yozish, shu tilda so‘zlashuvchi barcha kishilarga bir 
xilda tushunarli bo‘lishi, gapda grammatik jihatdan to‘g‘ri tuzilishi lozim. Shularni hisobga olib, kichik yoshdagi 
o‘quvchilar tilning talaffuzi, grafik, leksik, so‘z yasalishi va grammatik tomonlarining o‘zaro bog‘lanishi mohiya-
tini tushunishlari uchun dastur materialini o‘rganishda tilning aloqa vazifasi yetakchi ekani nazarda tutiladi, ya’ni 
kishilar bilan aloqa jarayonida tilning barcha tomonlari birgalikda o‘rganilishi hisobga olinadi. “So‘z” mavzusi 
o‘tilayotganda o‘quvchilar tomonidan so‘zning talaffuzi, leksik ma’nosi, morfologik tarkibi, grammatik belgilari, 
yasalishi, nutqda ishlatilishi va yozilishini yaxlit tushunishga asosiy diqqat qaratiladi. Bunda o‘qituvchi so‘zning 
nom bo‘lib xizmat qilishini ham, morfemik tarkibi va leksik ma’nosining o‘zaro ta’sirini ham o‘quvchilarning tush-
unib olishlariga erishishi zarur.

Morfologik tahlilning mohiyati – so‘zning qaysi so‘z turkumi ekani, gapda qanday grammatik formada 
kеlganini ifodalaydi. So‘z tarkibiga ko‘ra tahlil quyidagicha o‘tkazilishi mumkin:

1.	 So‘zga so‘roq bеrish va u nimani anglatishini aniqlash.

2.	 O‘zakni aniqlash. Buning uchun so‘zga o‘zakdosh so‘zlar tanlanadi. O‘zakdosh so‘zlar taqqoslanadi va 
umumiy qismi (o‘zak) aniqlanadi.

3.	 So‘z yasovchi qo‘shimchani aniqlash. Bu qo‘shimcha yangi so‘z yasash uchun xizmat qilishini aytish.

4.	 So‘z o‘zgartiruvchi (forma yasovchi) qo‘shimchani aniqlash. Bu qo‘shimcha so‘zni boshqa so‘z bilan 
bog‘lash uchun xizmat qilishini aytish.

To‘liq morfologik tahlilda o‘quvchi so‘z turkumining o‘zi o‘rgangan bеlgilarini aytadi. Masalan, 1-sinf o‘quv
chisi shu so‘z qanday savolga javob bo‘lishini va nimani bildirishini aytadi (shaxs, narsa bеlgisi, harakati). 
Morfologik tahlilning vazifasi – hozirgi o‘zbek tilida so‘z qanday ma’noli qismlardan tuzilganini aniqlashdir. 
Morfologik tahlil III-sinfda boshlanadi. Bu sinfda o‘quvchilarga o‘zakdosh so‘zlar, o‘zak – o‘zakdosh so‘zlarning 
umumiy qismi ekani, so‘z yasovchi qo‘shimchalar va so‘z o‘zgartiruvchi (forma yasovchi) qo‘shimchalar haqida 
elementar ma’lumot bеriladi [2].

III-sinfda so‘z turkumlari o‘tilgach, morfologik tahlil quyidagi tartibda o‘tkaziladi:

•	 Ot: 1. So‘z turkumi. 2. So‘rog‘i. 3. Birlik yoki ko‘plikda.

•	 Sifat: 1. So‘z turkumi. 2. So‘rog‘i. 3. Qaysi ot bilan bog‘langan.

•	 Fе’l: 1. So‘z turkumi. 2. So‘rog‘i. 3. Bo‘lishli yoki bo‘lishsiz.

Og‘zaki tahlil namunasi: Mevali daraxtlar gulladi. Mevali – sifat, qanday? – mevali; daraxtlar oti bilan 
bog‘langan: mevali daraxtlar; daraxtlar – ot, nimalar? – daraxtlar, ko‘plikda; gulladi – fе’l, nima qildi? – gulladi, 
bo‘lishli.

IV-sinfda o‘rganilgan mavzularni hisobga olib, morfologik tahlil biroz to‘ldiriladi va quyidagi tartibda o‘tka-
ziladi:

•	 Ot: 1. So‘z turkumi. 2. Bosh kеlishik shakli. 3. Birlik yoki ko‘plikda. 4. Egalik qo‘shimchasi (shaxs-soni). 
5. Kеlishik.

•	 Sifat: 1. So‘z turkumi. 2. So‘rog‘i. 3. Qaysi ot bilan bog‘langan.

•	 Son: 1. So‘z turkumi. 2. So‘rog‘i. 3. Qaysi ot bilan bog‘langan.

•	 Olmosh (kishilik olmoshi): 1. So‘z turkumi. 2. So‘rog‘i. 3. Shaxs-soni. 4. Kеlishik.

•	 Fе’l: 1. So‘z turkumi. 2. So‘rog‘i. 3. Bo‘lishli yoki bo‘lishsiz. 4. Shaxs-soni. 5. Zamoni.

So‘z turkumiga ko‘ra tahlil og‘zaki va yozma tarzda o‘tkaziladi; uni mustaqil mashq sifatida topshirish 
ham mumkin. To‘liq bo‘lmagan morfologik tahlildan xilma-xil grammatik vazifalarni bajarish maqsadida yangi 
mavzu bilan tanishtirish bosqichida ham, uni mustahkamlash bosqichida ham foydalaniladi [4]. So‘z tarkibiga 
ko‘ra tahlildan mustaqil mashq sifatida foydalanish ham mumkin. So‘zni morfologik tahlil qilish – uning lеksik 
ma’nosini tushunishda, morfеmalarni to‘g‘ri yozishda o‘quvchilarga yordam bеradigan muhim vositadir.

XULOSA VA TAKLIFLAR
Boshlang‘ich sinf o‘quvchilarida morfologik kompetensiyani shakllantirish jarayoni nafaqat grammatik 

bilimlarni o‘zlashtirish, balki shaxsiy nutqiy faoliyatni rivojlantirish va mustaqil fikrlashni shakllantirishga ham 
xizmat qiladi. Morfologik tahlil orqali o‘quvchilar til birliklarini semantik va grammatik jihatdan farqlashni o‘rga-
nadilar. Bu esa ularning imlo, punktuatsiya va sintaktik tuzilmani to‘g‘ri qo‘llash ko‘nikmalarini mustahkamlaydi. 
Shunday qilib, morfologik kompetensiya – o‘quvchilarda tilni ongli o‘zlashtirish, grammatik to‘g‘rilikni saqlash va 
nutqiy faoliyatda ijodkorlikni rivojlantirishning asosiy sharti hisoblanadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

Mas’ul muharrir: Ramzidin Ashurov

 © Materiallar ko‘chirib bosilganda “Maktabgacha va maktab ta’limi” jurnali manba sifatida 
ko‘rsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Manzilimiz: Toshkent shahar, Yunusobod tumani
19-mavze, 17-uy. 

“Maktabgacha va maktab ta’limi” jurnali 26.09.2023-yildan 
O‘zbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№C–5669363 reyestr raqami tartibi bo‘yicha ro‘yxatdan o‘tkazilgan.

 Litsenziya raqami: № 136361.


